
MISA CON NENOS 
26 de maio de 2024 

 STMA. TRINDADE 

Mateo 28,16-20:  
“Bautizándoos no nome  

do Pai, do Fillo e do Espírito Santo” 
Mensaxe: Esta é a nosa PHE 

 
1. MONICIÓN DE ENTRADA 

Benvidos irmáns e irmás: hoxe celebramos a Festa da Santísima Trindade, o centro da nosa fe. Os cristiáns 
cremos nun só Deus Verdadeiro que son tres persoas distintas: Pai, Fillo e Espírito Santo. Deus é un gran 
misterio pero é ao mesmo tempo amor, comunidade, familia. Xesús déixanos unha gran noticia: que somos 
fillos dese Deus que tanto nos quere, cóidanos e está sempre connosco. Descubramos a 
ese Deus-Trindade na eucaristía cada domingo, que é cume e fonte da súa presenza 
entre nós. (Cartel: “Esta é nosa FHE”).  

 
SAÚDO: No nome…- Na solemnidade da Santísima Trindade celebremos este día no 

nome do Pai, e do Fillo e do Espírito Santo... A graza do noso Señor Xesucristo, o amor 
do Pai e a comuñón do Espírito Santo sexan convosco. 

 
2. SÚPLICAS DE PERDÓN  
     Poñémonos ante a misericordia de Deus e pedímoslle que alargue o noso corazón para darlle máis 

capacidade de amar, de perdoar, de comprender, de escoitar e valorar aos demais.  
- Porque moitas veces vivimos ignorando a presenza amorosa de Deus: Señor, ten piedade de nós.  
- Porque en ocasións non vivimos en unidade de amor como Deus nos ensina na Trindade: Cristo, ten piedade 

de nós. 
 - Porque ás veces non aceptamos que Deus é nosa mellor compañía: Señor, ten piedade de nós. 
 

3. MONICIÓN ÁS LECTURAS 
Na primeira lectura escoitaremos como Moisés exhorta o pobo para recoñecer que 

o Señor é o único Deus e a cumprir os seus mandamentos. No evanxeo, Xesús envía os 
seus discípulos para anunciar o evanxeo e bautizar sabendo que Deus está sempre 
connosco. A carta aos Romanos lémbranos que recibimos o Espírito que nos fai fillos 
de Deus.  

 
4. ORACIÓN DOS FIEIS 

(Sacerdote) Acudamos confiadamente a Deus, comunidade de amor, que nos encha dos seus dons e 
acudamos confiadamente dicindo: -Queda connosco, Señor.  
1. - Pola Igrexa, para que todos os que a formamos vivamos a unión e o amor de Deus. Oremos.  
2.- Polas parroquias e polas nosas familias, para que sexan reflexo e expresión do 
Amor da Santísima  
      Trindade. Oremos.  
3.- Polos que dedican a súa vida á oración contemplativa, para que Deus os 
bendiga cos dons do Espírito  
     Santo. Oremos.  
4.- Polos monxes e monxas que dedican a súa vida para querer a Deus, a rezarlle 
e a contaxiar do seu amor.    
     Oremos.  
5.- Polas nosas familias, para que busquemos momentos para rezar xuntos e 
descubrir a Deus nos nosos  
     fogares. Oremos.  
6.- Polos nenos que reciben a primeira comuñón ou a confirmación, para que sexan testemuñas de Xesús,  



      mensaxeiros do seu evanxeo. Oremos.  
7- Polos que vivimos nestes tempos en que moitos perden a fe, para que descubramos a Deus como a  
     mellor compañía, a nosa luz, a nosa forza salvadora. Oremos.  
  (Sacerdote) Atende, Señor, a nosa oración e concédenos vivir na túa presenza. Por XNS...  

 
5. PROCESIÓN DE OFRENDAS  
TRES ANEIS/AROS: Con estes tres aneis entrelazados queremos representar a UNIDADE E O AMOR que existe 

entre o Pai, o Fillo e o Espírito. Só o amor é capaz de explicar tan enorme misterio. Só o amor crea familia, 
constrúe verdadeira humanidade.  

CALENDARIO: Con este calendario expresamos a certeza de que Deus está connosco todos os días da nosa 
vida para compartir as nosas alegrías e tristezas. Para darnos o seu Espírito de Paz, Fortaleza e Sabedoría. El 
é a mellor compañía. Queremos deixarnos acompañar por el, día tras día. Este calendario exprésao.  

PAN E VIÑO: Temos presente, xa desde agora, a gran festa do Corpus Christi que celebraremos o vindeiro 
domingo. Damos grazas a Deus porque, a Eucaristía, dános a luz e forza para vivir en comuñón con Deus e, 
logo, cos demais. Grazas polo pan e o viño que pola forza do Espírito haberán de converterse para nós en 
Corpo e Sangue de Cristo.  

 

7. CONCLUSIÓN:  
      Feliz festa da Santísima Trindade! Feliz festa que nos revela o misterio e a grandeza de Deus! Grazas, Señor, 

pola túa permanente compañía nesta viaxe da vida. Esta é a nosa “PHE”: Pai, Fillo e Espírito Santo. 
 

8. SUXESTIÓNS 
- En Pentecoste terminabamos o tempo de pascua. Nestes dous domingos seguintes celebramos a Santísima 

Trindade e o Corpus.  
- Os “mestres da sospeita”, que dicía Paul Riqueur de Marx, Nietzsche e Freud, denunciaban a Deus como unha 

creación humana tranquilizadora, que nos fixemos á nosa imaxe e semellanza, con múltiples 
antropomorfismos. Na festa de hoxe afirmamos o contrario: Nós somos os que estamos feitos a imaxe e 
semellanza de Deus, pois somos os seus fillos.  

- Na eucaristía de hoxe poderiamos descubrir os acentos trinitarios: persignámonos ao comezo, a bendición 
final, as invocacións da pregaria eucarística. Destacamos tamén o Noso Pai, coas palabras do Fillo-Xesús 
dirixímonos ao Deus- Pai, empuxados polo Espírito Santo que temos dentro de nós.  

- Poderiamos facer un xesto: explicámoslles que o Espírito nos leva por onde non imaxinamos, como o vento 
leva ás follas no bosque. Que cada neno traia a folla dunha árbore e pegarémolas todas nunha cartolina 
branca (a idea é que todas as follas sexan diferentes e en distintas colocacións). De fondo aparecerá a 
palabra “Deus” e debaixo de cada folla que poñan o nome do neno. Explicámoslles que o verdadeiro 
cristián é o que confía en Deus, non o que se resiste senón o que se deixa levar polo Espírito.  

 
 
 
 
 
 
 
 
 
 
 
 
 
 
 
 
 
 


